
VOORWOORD.

Ek vra om verontskuldiging dat my ander pligte my ver-
hinder het om hierdie twede deel van my Geskiedenis eerder
klaar te maak en rustiger af te werk. Ek vra ook ekskuus dat
die tyd my nie toelaat om ’'n register daaraan toe te voeg nie.

Ek maak geen ekskuus dat daar geen kaarte in voorkom
nie; my ondervinding het my oortuig dat 'n hele wéreldatlas so
onontbeerlik vir die historiese studie is, dat ek niemand in die
versoeking wil bring om daarsonder my werk te lees nie. My
raad aan alle studente en onderwysers is om altyd die geskie-
denis van 'n land met 'n goeie kaart daarvan voor hulle of aan
die muur by hulle te behandel.

Ek vertrou dat geen skoolkind sal probeer om al die feite
wat ek opnoem te onthou nie. My strewe is om die geskiedenis
verstaanbaar, interessant en oorpeinsbaar voor te stel, en
daarom vul ek baie skakels in en noem ek ook minder belang-
rike besonderhede, sodat die leerling onder leiding vir hom- of
haarself 'n uittreksel sak kan maak van wat hy of sy wil en
moet onthou, maar 'n uittreksel wat uit intelligente belangstel-
ling sal gebore word, nie sonder agtergrond sal wees nie en
uitgangspunte vir nadink sal oplewer.

Dat die naam van hierdie twede deel Geskiedenis VIR Suid-
Afrika moes word, was ’n onvermydelike uitvloeisel van my
grondbeginsel, nl. dat die Vaderlandse Geskiedenis op skool
altyd in verband met die Wéreldgeskiedenis moet behandel
word, en dat ons leerlinge alle oorsese ontwikkelings uit 'n Suid-
Afrikaanse standpunt moet bekyk. Hulle voete moet op Suid-
Afrikaanse grond bly, want ons het hulle harte en hoofde en
hande hier nodig. In die hoér klasse en wanneer ons tot die
neéntiende eeu kom, word egter soveel kennis van buitelandse
aangeleenthede 'n absolute vereiste, dat 'n handboek met die
tietel Geskiedenis van Suid-Afrika verkeerd van inhoud of naam

S0u wees.
Die Skrywer.

Pretoria,
Julie 1927.

